
তিনি বীৰে শৰে চাইল সমস্ত আকাশ।

হৈল অন্ধকাৰ নাহি ৰবিৰ প্ৰকাশ॥

প্ৰলয়ৰ বহ্নি যেন লাগিয়াছে বনে।

সেহি মতে সেনা সংহাৰন্ত যম যেনে॥

যুজিবাক লাগি কাৰো শকতি নভৈল।

পাছ গুচি বাণসেনা দশোদিশে গৈল॥

পলাই গৈল বাণসেনা ৰণ পৰিহৰি।

পশিলা লৱড়ি সবে আপোনাৰ পুৰী॥

মাধৱৰ সেনা সবে লগাইলেক হুড়ি।

যতেক সৰ্ব্বস্ব মানে লয় লুড়ি পুৰি॥

যদুসেনা পশিলেক শঙ্কৰৰ ঠাই।

ধন ধান্য বস্ত্ৰ আনে যিবা যৈত পাই॥

শিৱৰ কাঢ়িয়া আনে বস্ত্ৰ অলঙ্কাৰ।

কিৰীটি কুণ্ডল মণি মুকুতাৰ হাৰ॥

জয়ঘণ্টা চন্দ্ৰতাপ ভাঙ্গে দেৱ ঘৰ।

হেন দেখি মহাক্ৰোদ্ধ ভৈল শঙ্কৰৰ॥

নন্দী ভৃঙ্গি মহাকাল ভৈৰৱক আনি।

মহাকোপে আদেশি বুলিলা হেন বাণী॥

আপোনাৰ সেনা লৈয়া যায়োক সত্বৰ।

বাণ পক্ষ হুয়া মাধৱক যুদ্ধ কৰ॥

